
ᐊᖏᔪᖅᑲᐅᑎᓂᑦ ᐅᓂᒃᑳᑦᓴᐃᑦ 

ᓄᓇᓕᐸᐅᔭᐃᑦ ᐃᖃᓗᐃᑦ (ᓯᑎᒃᑯᑦ) ᑐᑦᓯᕋᐅᑎᓕᐅᕐᓯᒪᒻᒪᑕ ᓚᐃᓴᒧᑦ ᐃᒪᓕᕆᔪᓐᓇᐅᑎᑦᓴᒥᑦ 
ᓇᓗᓇᐃᒃᑯᑎᓕᒻᒥᑦ B ᓴᓇᔾᔪᑎᑦᓴᒥᑦ ᐊᖅᑯᑎᑦᓴᒥᑦ ᓄᑖᒧᑦ ᓯᐅᕋᖅᑕᕐᕕᑦᓴᑖᕐᕕᒻᒧᑦ ᐃᓚᖃᕐᓗᑎᒃ ᒪᕐᕉᓐᓂᒃ 
ᐃᒪᒃᑯᑦ ᐃᑳᕆᐊᓖᓐᓂᑦ. 

ᓯᑎᒃᑯᑦ ᓴᓇᒋᐊᖃᕐᒪᑕ ᓄᑖᒥᑦ ᓯᐅᕋᖅᑕᕐᕕᑦᓴᒥᑦ ᓴᓇᔭᐅᖃᑦᑕᓂᐊᕐᒪᑕ ᐊᒻᒪᓗ ᒪᑭᒪᑎᑦᓯᕙᓪᓗᑎᒃ 
ᓄᓇᓕᓐᓂ ᐊᑐᕆᐊᓂᑦ ᐊᒻᒪᓗᑦᑕᐅᖅ ᑲᔪᓯᔭᐅᖃᑦᑕᓂᐊᕐᒪᑕ ᐱᕙᓪᓕᐊᔭᐅᕙᑦᑐᑦ ᓄᓇᓕᓐᓂ 
ᐱᓕᕆᐊᑦᓴᐃᑦ, ᐃᓪᓗᑦᓴᐃᑦ ᐊᒻᒪᓗ ᐱᔨᑦᓯᕋᕈᑎᑦ.  ᓄᑖᒥᑦ ᓯᐅᕋᖅᑕᕐᕕᑦᓴᒥᑦ ᓇᓗᓇᐃᕐᓯᔪᖃᓚᐅᖅᑐᖅ 
ᐃᖃᓗᐃᑦ ᐅᐊᖕᓇᖓᓂ ᐊᒻᒪᓗ ᐊᑐᕆᐊᑦᓴᒥᑦ ᑕᑭᓂᓕᒻᒥᑦ 4 ᑭᓛᒥᑕᓂᑦ ᑎᑎᖅᑐᒐᖏᓐᓂᑦ 
ᐱᔭᕇᓚᐅᖅᑐᑦ ᐋᒐᓯ 2014.  ᐊᑐᕆᐊᓕᐅᕋᔭᖅᑐᑦ ᓯᐅᕋᐅᓗᒍ ᐊᒻᒪᓗ ᓴᓂᒧᑦ 8.5 ᒦᑕᐅᓗᓂ.  
ᐊᑐᕆᐊᓕᐅᓛᖅᑐᑦ ᒪᓕᓪᓗᑎᒃ ᑐᑭᓕᐊᖓᔪᒥᑦ ᐱᓲᑎᑲᓪᓚᓐᓄᑦ ᐊᖅᑯᑎᐅᒐᔪᑦᑐᒥᑦ. 

ᐊᑐᕆᐊᓕᐊᖑᔪᒪᔪᖅ ᐃᑳᕆᐊᖃᕋᔭᕐᒥᔪᖅ ᒪᕐᕉᓐᓂᒃ ᑰᓐᓂᒃ ᓴᓂᒧᑦ ᐊᖏᓂᕐᓵᓐᓂᑦ 5 ᒦᑕᓂᑦ 
ᐅᓪᓕᓐᖓᑎᓪᓗᒍ (ᒪᓕᑦᑐᒋᑦ ᓇᓗᓇᐃᖅᑕᐅᓯᒪᔪᑦ ᓄᓇᕗᑦ ᐃᒪᓕᕆᓂᕐᒧᑦ ᒪᓕᒐᖏᑦ, ᐃᒪᓕᕆᔪᓐᓇᐅᑎᒥᑦ 
ᐱᔭᕆᐊᖃᕋᔭᖅᑐᑦ ᓴᓇᕕᖃᕐᓂᐊᕈᑎᒃ ᐃᒫᒎᖓᔪᓂᑦ ᓯᕕᑐᓂᖃᖅᑐᓂᑦ 5 ᒦᑕᓂᑦ ᓴᓂᒧᑦ ᐅᓪᓕᓐᖓᑎᓪᓗᒍ 
ᓴᓇᑎᓪᓗᒋᑦ).  ᑕᒪᒃᑮᒃ ᑰᒃ ᑰᓪᓗᐊᐸᑦᑑᒃ ᓯᓚᓗᓚᐅᖅᑎᓪᓗᒍ ᖃᓐᓂᓚᐅᖅᑎᓪᓗᒍᓘᓐᓃᑦ ᐊᒻᒪᓗ 
ᕿᓚᒥᕈᓗᒃ ᐅᐱᕐᖔᒃᑯᑦ ᓯᓚᓗᓚᐅᖅᑎᓪᓗᒍ, ᑰᓪᓗᐊᕈᓐᓃᐸᑦᑐᑎᒃ ᐅᕝᕙᓘᓐᓃᑦ ᑰᓐᖏᓯᐊᒻᒪᕆᑉᐸᑦᑑᒃ 
ᐊᐅᔭᐅᕐᓴᓕᕋᐃᒻᒪᑦ ᐅᑭᐊᑦᓵᑯᓪᓘᓐᓃᑦ ᖁᐊᕋᓱᓐᓂᖓᓂ.  ᑖᒃᑯᐊᓕ ᑰᕝᕕᓕᐅᖅᑕᐅᓛᖅᑑᒃ ᑰᖃᑦᑕᕐᓂᖏᒃ 
ᐊᕝᕕᐊᖅᑕᐅᓛᓐᖏᒻᒪᑎᒃ.  ᐊᒻᒪᓗᑦᑕᐅᖅ ᑰᕝᕕᓕᐅᖃᑦᑕᓛᕐᒥᔪᑦ ᐊᓯᖏᓐᓂᑦ ᐊᑐᕆᐊᑉ ᑭᓪᓕᖏᓐᓂ 
ᑕᐅᕘᓇ ᑰᖃᑦᑕᓛᕐᒪᑎᒃ ᐊᐳᑕᐃᔭᖅᐸᓪᓕᐊᓕᕋᐃᑉᐸᑦ ᓯᓚᓗᓚᐅᖅᑎᓪᓗᒍᓘᓐᓃᑦ.  ᐅᑯᐊ ᐊᑐᖅᑕᐅᓛᖅᑐᑦ 
ᐱᓗᐊᔾᔭᐃᒃᑯᑎᑦᓴᑦ ᐊᑦᑐᐃᔾᔪᑎᑦᓴᓂᑦ ᐃᒥᐅᑉ ᖃᓄᐃᓐᓂᖓᓂᑦ ᐊᒻᒪᓗ ᐃᖃᓗᐃᑦ 
ᑎᓱᕕᒋᑐᐃᓐᓇᕆᐊᓕᖏᓐᓂᑦ ᓴᓇᓂᖏᓐᓂ: 

1. ᑰᑦᑐᓂ ᓴᓇᔭᐅᕙᓪᓗᑎᒃ ᑰᓗᐊᕈᓐᓃᑎᓪᓗᒋᑦ ᐅᕝᕙᓘᓐᓃᑦ ᑰᓐᖏᓯᐊᒻᒪᕆᑦᑎᓪᓗᒋᑦ; 

2. ᓱᓇᒃᑯᑖᓕᒫᑦ ᐊᒻᒪᓗ ᓯᐅᕋᓕᕆᔾᔪᑎᑦᓴᑦ ᓴᓗᒪᑎᑉᐸᓪᓗᒋᑦ ᓱᓇᑐᐃᓐᓇᕐᓂᑦ ᓱᕈᓐᓇᖅᑐᓂᑦ; 

3. ᓴᓇᓗᑎᒃ ᑰᑉ ᐊᕙᓗᑦᓴᖏᑕ ᓯᓚᑎᖏᒍᑦ. 

 

ᐃᑲᔫᑎᐅᓂᐊᖅᑐᖅ ᐊᑐᖅᑕᐅᓂᖓᓄᑦ ᐊᑐᕆᐊᑉ ᓄᑖᒧᑦ ᓯᐅᕋᖅᑕᕐᕕᑦᓴᒧᑦ, ᓄᑖᖅ ᐊᑐᕆᐊᑦᓴᖅ 
ᐊᑐᖅᑕᐅᓕᕋᔭᕐᒥᔪᖅ ᐊᖅᑯᑎᐅᕙᓪᓗᓂ ᓄᑖᒧᑦ ᐊᑦᓯᕕᑦᓴᓕᐊᖑᔪᒪᔪᒧᑦ.  ᑐᑭᑖᕈᑕᐅᓂᖓ ᓄᑖᒥᑦ 
ᐊᑦᓯᕕᓕᐅᕐᓂᖅ ᓴᓂᐊᒍᑦ ᓯᐅᕋᓕᕆᕝᕕᑦᓴᒧᑦ ᐊᑐᕆᐊᑉ ᒪᓕᒃᑲᔭᖅᑐᑦ ᖃᐅᔨᓴᐅᑎᓂᑦ ᑲᔪᓯᔪᓐᓇᕐᒪᖔᖅ 
ᐱᔭᕇᖅᑕᐅᓛᖅᑐᒥᑦ 2015-ᒥ.  ᐊᑦᓯᕕᓕᐅᕋᔭᓕᕐᓂᖅᐸᑕ ᑕᑉᐹᓂ ᐊᑐᕆᐊᑉ ᓴᓂᐊᓂ, ᓯᑎᒃᑯᑦ 
ᐃᒪᓕᕆᔪᓐᓇᐅᑎᖓᒍᑦ ᐊᓯᔾᔨᕆᐊᖃᕋᔭᖅᑐᑦ (ᑐᑦᓯᕋᐅᑎ ᕿᒥᕐᕈᐊᖅᑕᐅᔪᖅ ᓄᓇᕗᑦᒥ ᐃᒪᓕᕆᔨᓄᑦ) 
ᐱᓕᕆᔾᔪᑕᐅᓛᖅᑐᖅ ᐱᔭᕇᖅᑕᐅᓚᐅᕐᓗᓂ ᓯᕗᓪᓕᐹᕐᓯᐅᑎ ᑎᑎᖅᑐᒐᑦᓴᖅ ᐱᓕᕆᕝᕕᑦᓴᒥᑦ 
(ᖃᐅᔨᒪᒋᐊᓕᒃ: ᓚᐃᓴᒃᑯᑦ ᐊᓯᔾᔨᐅᑎᑕᖃᕐᓂᐊᖅᐸᑦ ᓄᑖᒧᑦ ᐊᑦᓯᕕᑦᓴᒧᑦ ᐃᓱᒪᒋᔭᐅᒐᔭᓐᖏᑦᑐᖅ 
ᐊᓯᔾᔨᐅᑎᐅᒋᐊᖓ ᓚᐃᓴᒃᑯᑦ ᓯᐅᕋᓕᕆᕝᕕᒻᒧᑦ ᐊᑐᕆᐊᑦᓴᒧᑦ).  ᐊᒻᒪᓗᑦᑕᐅᖅ, ᐊᓯᔾᔨᐅᑎᐅᔪᒪᔪᑦ 
ᐊᐅᓚᑦᓯᔾᔪᑎᓄᑦ ᓯᐅᕋᓕᕆᕝᕕᒻᒧᑦ ᐊᖅᑯᑎᑦᓴᖓᓂᑦ ᐱᔭᐅᓇᓱᐊᓛᖅᑐᑦ ᑭᓯᐊᓂ ᐅᕙᑦᓯᐊᕈᒃᑲᓐᓂᖅ, 
ᐃᓚᒋᔭᐅᓗᓂᖃᐃ ᑐᑦᓯᕋᐅᑎᒧᑦ ᓯᐅᕋᓕᕆᔾᔪᑎᑦᓴᓕᕆᓂᕐᒨᖓᔪᒧᑦ. 


